
■ L’Institut grischun per la perscruta-
ziun da la cultura (1) envida a la pre-
schentaziun d’in cudesch edì da Simo-
na Bosconi Leoni davart Johann Jakob
Scheuchzer, perscrutader turitgais da
la natira e cunzunt da las Alps svizras
(2). L’occurrenza ha lieu ils 5 da novem-
ber, 17.30, en la «Calvensaal» da Cuira,
Calvenstrasse. L’editura ha studegià
istorgia, istorgia da l’art, litteratura lati-
na e litteratura taliana a las universitads
da Bologna e Paris. Ussa main’la in pro-
ject da perscrutaziun dal Fond naziunal
davart la correspundenza inedita da
Scheuchzer. Quai dat l’occasiun da sa
fatschentar cun in medi e naturalist che
per blera glieud fa endament mo ina fer-
mada da tram en sia citad nativa.

Ovras geograficas
e cartograficas

Scheuchzer è stà ina figura centrala da la
vita spiertala svizra a l’entschatta dal
18avel tschientaner, in pionier areguard
la perscrutaziun da la natira svizra ed al-
pina. Cun l’emprima lavur insumma da-
vart plantas fossilas (1709) ha’l fundà la
paleontologia botanica. Anc pli relevan-
ta è sia geografia cumplessiva da la Sviz-
ra, la quala cumpigliava era l’istorgia e
l’etnologia. Ils resultats da nov gronds
viadis en las Alps (1702–1711) ha’l pu-
blitgà en sia atgna revista emnila. 1708 a
Londra èn cumparids ses «Itinera alpina»
cun gravuras. Sco cartograf ha’l realisà
ina «Nova Helvetiae Tabula Geografica»
en 4 fegls (1712), scala ca. 1:230 000. Sia
lavur principala è stada in’istorgia natira-
la da la Svizra per latin en 30 toms, dals

quals 20 èn sparids. Il cudesch edì da Si-
mona Bosconi Leoni cumpiglia sedesch
essais per talian u tudestg d’auturas ed
auturs differents, t. a. Thomas Maissen e
Jon Mathieu. Sper Scheuchzer sa fa-
tschenta l’ovra era cun Albrecht von
Bonstetten OSB (15avel tschientaner),
Aegidius Tschudi (1505–1572), Al-
brecht von Haller (1708–1777), Konrad
Geßner (1730–1788), Horace Bénédict
de Saussure (1740–1799) ed Alexander
von Humboldt (1769–1859). Ella cun-
tegna er in register dals nums.

Duas naziuns da l’Europa
Catalugna e Flandra vulan dapli libertad

■Nua va la Belgia? Ses pievels han ele-
gì danovamain sia Chombra repre-
schentanta (150 mandats) ils 13 da zer-
cladur. Il suveran da Flandra ha dà 27
mandats a l’Allianza flama nova («Nieuw-
Vlaamse Allianz», n-va) cun 17,3% da las
vuschs beltgas, quels da Bruxelles e Vallo-
nia han dà 26 al «Parti socialiste» (ps) cun
14%. La n-va vul ina Flandra independen-
ta. Fin ussa n’èsi betg gartegià da furmar
ina regenza. Avant paucs dis han retscher-
tgas d’opiniun mussà ina clera polarisa-
ziun: Domaduas partidas survegnissan uss
anc dapli. Retg Albert ha incumbensà Bart
De Wever, president da la n-va, da «sclerir»
la situaziun enfin ils 18 d’october.

Tge vistas per il reginam beltg?
Ma tge pon ins anc sclerir en il reginam? Il
pievel flam vul disponer sez dals fritgs da
sia lavur; el n’accepta pli ch’ina part da si-
as taglias giaja a gulivar il deficit da las in-
stituziuns socialas vallonas. Schizunt la Ba-
selgia catolica en Belgia sa chatta en ina
profunda crisa da vardaivladad, suenter las
revelaziuns davart ils nundumbraivels cas
da delicts sexuals commess da spirituals e
schizunt d’in anteriur uvestg. Tge schabe-
gia sche De Wever na po betg gidar a fur-
mar ina regenza? Il retg è naschì 1934 sco
davos figl da regina Astrid, morta 1935 a
Küssnacht am Rigi/SZ. El pudess trair las
consequenzas d’ina situaziun che lascha
mo pli paucas vistas al reginam antiquà;
quai ha fatg il retg da Saxonia 1918, suen-
ter la proclamaziun da la republica, cun ils
pleds: «Macht euren Dreck alleine!». La Sa-
xonia sa numna anc oz cun dretg «Freistaat
Sachsen»; in’abdicaziun da retg Albert la-
schass la via libra ad in «Vrijstaat Vlaande-
ren». La Flandra (passa 6 milliuns olmas)
pudess vegnir ina degna commembra da
l’Uniun europeica (UE) e quai pervi da ses
center economic d’Antwerpen (strusch
500 000 olmas), betg mo grazia a ses ta-
gliadiamants, mabain cunzunt grazia a
l’infrastructura ordvart moderna dal port
da mar, sia enorma sclusa, sin il flum Schel-
de, e ses indrizs perfecziunads per chargiar
e stgargiar svelt ils containers da vitgira.
Quai san quels negoziants svizzers che sa
drizzan pli gugent ad Antwerpen ch’a Ge-
nova, schebain che la chapitala da Liguria
è situada bler pli daspera. Il futur dal lin-
guatg flam è segirà grazia a l’uniun lingui-
stica cun ils Pajais bass; il success da lezza
uniun ha schizunt stimulà il Suriname
(passa 500 000 olmas), tranter l’Atlantic e
la Brasilia, a vegnir il terz commember da
lezza «Taalunie».

Nagin plaz en la
constituziun spagnola

Ma la crisa economica e la stinanza dal sta-
di central han fatg vegnir pli critica la po-
siziun d’in’autra «cuminanza autonoma»
europeica cun in grond port da mar. Gist
il zercladur 2010 ha la Dretgira constitu-
ziunala spagnola (DC) publitgà sia senten-
za davart la constituziun catalana; questa
avevan approvà 2005 il parlament catalan
ed il «Congreso de Diputados» spagnol e
confermà 2006, cun 74% da las vuschs, il
pievel da Catalugna. La sentenza ha pres-
crit da midar 23 artitgels e simplamain cas-
sà 14 (v. La Quotidiana dals 9 da fanadur).
Quai ha avert ina crisa fundamentala da las
relaziuns tranter la Catalugna (passa 7 mil-
liuns olmas) e la Spagna (strusch 46 milli-
uns). La mutilaziun d’in text fundamental
approvà dal pievel pertutgà ha persvas ina
gronda part da l’opiniun catalana ch’i na
dettia nagina speranza pli da cuntanscher
in meglierament da las cumpetenzas lega-
las da Catalugna aifer il marc spagnol; la
conclusiun logica è che questa duaja sa
declerar independenta. Quai exprima fitg
bain in schurnalist da Galicia u Galiza, la
regiun enturn Santiago de Compostela, en
l’ediziun regiunala («edición de Galicia»)
da la renumada gasetta spagnola «El País»
ils 8 d’avust 2010. L’artitgel, entitulà «Si
Cataluña se va» («Sche la Catalugna va da-
vent») crititgescha l’emprim ils naziuna-
lists spagnols che disfameschan adina pus-
pè la Catalugna e ses pievel, «las insultas
cuntinuadas e las campagnas encunter ils
interess catalans, lur linguatg ed identitad

(…). Ina gronda part da la societad catala-
na ha finalmain tratg la conclusiun che la
Spagna n’enclegia betg ils Catalans ed als
refuseschia, uschia che far vinavant part dal
stadi spagnol possia als manar mo spretsch
e problems (…). La Catalugna sa persvada
che sia atgnadad na chattia mai plaz en lez
stadi e che la Spagna saja mo in ballast (…).
Noss convischins catalans desistan oramai
da tschertgar in plaz aifer la constituziun
(…); i san era ch’il naziunalissem spagnol
impedescha da la refurmar u d’elavurar
in’autra.» Ils 29 da november 2010 reno-
vescha il pievel da Catalugna ses parla-
ment; il cumbat electoral vegn segir a s’oc-
cupar cun la dumonda da l’independenza.

L’artg economic mediterran
Il svilup economic da Catalugna aifer l’UE
va en la medema direcziun, pia davent da
Madrid. Quai mussa ina nova monografia
geografica tudestga*: «Fin 1950 eran la Ca-
talugna ed il Pajais basc ils unics intschess
economics relevants en Spagna. I faschevan
tradiziunalmain part da las provinzas las pli
sviluppadas e bainstantas dal pajais. La
schientscha da l’atgna productivitad rinfor-
zava lur aspiraziun ad in’autonomia regiu-
nala» (p. 42). L’integraziun economica aifer
l’UE ha mo confermà lezza tendenza:
«L’uscheditg artg mediterran (…) cumpi-
glia (…) las regiuns mediterranas da Spa-
gna, da Frantscha e da l’Italia dal nord e cen-
trala (…). Sco coc economicamain dinamic
da lez artg valan las rivas tranter València e
la Toscana, cun pli che 20 milliuns olmas
(…). Areguard la promoziun regiunala da

l’UE èn sias regiuns da l’artg mediterran sa
mussadas fitg efficazias per far valair lur in-
teress (…). I sa tracta da las regiuns cun
l’economia la pli activa e dinamica da Spa-
gna (…). I creschan dapli che la media e na
pateschan betg da las crisas che pertutgan
industrias tradiziunalas» (pp. XIII e XIV).
L’autur punctuescha «la prontezza d’inno-
var» e «la spezialisaziun avanzada en ils
secturs da prestaziuns e da tecnologias d’in-
furmaziun». El concluda: «Tiers vegn in
ambient relativamain intact, en sasez fitg re-
levant per l’economia: La riva mediterrana
da Spagna è ina da las destinaziuns princi-
palas dal turissem internaziunal» (p. XIV).

Visita catalana tar la Lia Rumantscha
Amez la debatta davart il futur da Catalug-
na ha ina gruppa catalana da nov persunas
pensiunadas e fitg motivadas fatg in viadi
da quatter dis en il Grischun e spezialmain
tar la Rumantschia. I sa tractava da l’«In-
stitut per la projecció exterior de la cultu-
ra catalana» (Barcelona) e da ses parsura
Enric Garriga Trullols. Il barat d’ideas cun
persunalitads rumantschas è sa splegada
senza problem; mintgina e mintgin discur-
riva ses agen linguatg, ed il traductur pre-
schent ha pudì sa limitar a declerar singuls
puncts. Vincent Augustin, president da la
Lia Rumantscha, ha beneventà la gruppa
en la Chasa rumantscha renovada. Gia il
pled introductiv da Garriga exprimeva ils
quitads actuals dal pievel catalan: «En ils
davos traiatschient onns han Catalans adi-
na puspè bramà in federalissem a la moda
svizra (…) ch’ans pussibiliteschia da viver

en pasch e libertad cun noss vischins da lin-
guatg spagnol (…). Dentant ha il centra-
lissem adina dominà; savens tractava’l ils
Catalans senza misericordia.» Garriga ha
fatg endament ils schabetgs e la lunga
dictatura dal tschientaner passà e la rapina
dals daners da taglia catalans a favur da re-
giuns da lingua spagnola. El ha concludì:
«Nus na pudain betg far progress sin la via
da la libertad (…). La Spagna benefizie-
scha mo las regiuns da linguatg spagnol
(…). Ins na po betg realisar il federalissem
en Spagna; perquai basegnainsa ina Cata-
lugna independenta per salvar nossa lingua
e cultura, noss patrimoni ed il fretg da nos-
sa lavur.» L’entira gruppa ha tadlà attenta-
ment las decleraziuns d’Augustin davart las
scolas rumantschas e l’agid federal al lin-
guatg periclità; il referent ha respundì ma-
nidlamain a las dumondas multifaras. Ga-
rriga ha anc declerà curtamain l’agid da
Catalugna a sia pitschna minoritad occita-
na da strusch 10 000 olmas en la Val
d’Aran (Pireneas centralas).

Fascinads dal linguatg stretg paraint
Suenter in barat da documentaziun ha ina
collavuratura da la LR manà la gruppa tar
la RTR; là ha directur Erwin Ardüser mus-
sà in film documentari e respundì a las du-
mondas, t. a. davart il persunal da var 150
persunas. El ha regalà a mintga giast il disc
da la RTR «Las pli bellas chanzuns ru-
mantschas» en differents idioms cun ils
texts stampads en agiunta. Finalmain ha il
bus da Cuira manà la gruppa a la Ring-
strasse, nua che redactura Marga Secchi la
spetgava. Mintga Catalan scolà, gist sco
mintga Rumantsch scolà, um u femna, è
pli u main poliglot; perquai han ils giasts
examinà cun egls versads il material dal
DRG, encletg las decleraziuns da la guida
e fatg anc bleras dumondas. Marga Secchi
ha punctuà che Robert de Planta (1864–
1937) haja mess ad ir las perscrutaziuns e
surpiglià sez ils custs, ma che la confedera-
ziun haja lura sustegnì la cuntinuaziun da
la lavur, sco dal rest era per tschels dic-
ziunaris dialectals svizzers. Garriga ha lura
relevà che la Spagna n’haja betg sustegnì ils
dicziunaris catalans, damai ch’il stadi cen-
tral renconuscha mo in linguatg. Ins ha lu-
ra chantà ensemen «Auld Lang Syne», la
bella chanzun scotta da cumià, mintgin en
ses linguatg, ed il bus turistic grischun ha
manà enavos ils nov giasts vers l’eroport da
Milaun.Tar la partenza èni sa declerads fitg
cuntents da las visitas e fascinads dal lin-
guatg rumantsch stretg paraint dal catalan.

* Toni Breuer, Iberische Halbinsel. Darmstadt
(Wissenschaftliche Buchgesellschaft,
ISBN 978-3-534-14785-4) 2008.

Il pievel flam vul
disponer sez dals
fritgs da sia lavur;
el n’accepta pli
ch’ina part da sias
taglias giaja a gu-
livar il deficit da
las instituziuns so-
cialas vallonas.

■ GRISCHUN

La regenza
vul mantegnair

la taxaziun pauschala
(cc) La regenza grischuna beneventa il sboz
da la lescha federala davart la taxaziun te-
nor las expensas. Ella sustegna l’augment
da l’entrada minimala sin set giadas la va-
lur da l’atgna locaziun u dal tschains da lo-
caziun sco ch’el vegn proponì da la regen-
za.

Sco che la regenza scriva en sia resposta
da consultaziun a la confederaziun vegn la
taxaziun pauschala adina puspè crititgada
sut l’aspect da l’egualitad giuridica ed i
vegn pretendì ch’ella vegnia abolida. La re-
genza na va betg d’accord cun questa vali-
taziun. La taxaziun tenor las expensas è da
gronda impurtanza per il chantun Gri-
schun e sto vegnir mantegnida sur mort e
fin. Pervia da quai sustegna la regenza las
stentas da la confederaziun da cumbatter
l’iniziativa dal chantun Son Gagl cun ina
cuntraproposta. La consequenza da l’abo-
liziun da la taxaziun pauschala pudess es-
ser che persunas ritgas pauschalisadas pu-
dessan spustar lur domicil a l’exteriur.

